
Vëia de Nadé: En Vëia de Nadé ales 4 dômisdé saràl desco vigne ann les beles Madoines 
dai Mituns. Inće eniann gnaràl resservé valgünes proches ia dant, por che les families dal 
post con i mituns ciafi lerch da se sonté. Dô les Madoines gnaràl spo condüt fora le Bambin 
tla cripele de plaza, olache al sarà ćiamó le cor dai mituns y en grup de stromonć co ćianta 
y sona val’ melodies da Nadé.

Iolan/1: Le grup dai ministronć y la Ploania d’Al Plan oress ti dì en gran iolan a düć chi 
boteghiers co à dé ca en pest por la tombola, en gaujiun dla festa da Nadé.

Iolan/2: Le grup Franz Xaver oress rengrazié dër bel düć canć chi co à cumpré val’ o fat 
spënores en gaujiun dal marćé da Nadé. Al è gnü ete la bela soma de 1.250,00€. De chisc 
ti è 500,00€ gnüs dês ala Caritas por daidé la jont tles Filipines, 300,00€ i è jüs ala OEW - 
Organisation für eine solidarische Welt y le rest è gnü tut ca por cumpré ete patüc.

Scora: Les scolares y i scolars, les maestres y i maestri dla scora elementara d‘ Al Plan Ves 
enviëia dër bel al teater ćianté da Nadé, en lönesc ai 23 de dezëmber ales 10:30, te salf dla 
scora. I s’enconfortun da Ves odëi trec en cösc dé de festa. Na spënora de bona man, co 
va en pert a fin de bën, è bënodüda.

Comun: Le Comun de Mareo lascia alessëi che empede le lönesc ai 6 de jenà 2014 
(Santabogna), gnarà le ciomont de ćiasa coü adöm le dé dô, dédôlönesc ai 7.

Conzert: En vëndres ai 27 de dezëmber ales 21:00 èl te dlijia d’Al Plan en conzert dal duo 
”DuOnes”, con Claudia Nössing ala chitara y Angela Palfrader ala vidora. Al gnarà porté 
dant operes de Paganini, Pujol, Händel, Debussy, Elgar, Gonzales y d’atri.

Conzert da Nadé: l’Ensemble Viva Voce (Johanna Dapoz, Maddalena y Katja Pescollderungg, 
Jlenia Costner, Alfons Facchini, Hubert Palfrader, Christian Ellecosta y Robert Willeit) enviëia 
en sabeda ai 28 de dezëmber ales 20:30 a La Val tla dlijia de Santa Berbora, y en domëgna 
ai 29 de dezëmber ales 20:00 te dlijia da Curt a n conzert da Nadé a löm de ćiandëra.

Zënter Families: Le Zënter Families Mareo enviëia a na ciaspolada por families con 
mituns da 6 agn ensö. An s’encunta en vëndres ai 27 de dezëmber ales 17:00, ete en 
chi Pëscpësc. Vignönn mëss fistidié enstës por les ciaspes, mazes y löm da frunt. Por 
enformaziuns cherdé sö Linda al 0474/501662.

Museum Ladin: Le Museum Ladin enviëia ala festa dla fin dal ann, en lönesc ai 30 de 
dezëmber tal areal dal museum ta San Martin. Dales 20:30 ćina mesanet è le museum 
davert debann por düć. Dales 21:00 ennant musiga con ”Anita y Zenzo”, empröma tal 
ćiastel de Tor y te plaza, y spo tl’entrada dal museum ćina mesanet. T’urt dal ćiastel vëgnel 
dé fora vin cöt y biscoti. Ales 21:30 fiacolada sön la pista Piculin y dedô füs artifiziai. Ales 
22:00 ola dla fortüna con de bi pesć.

Dal vagnele dô San Matio, 1, 18 - 24
18Con le nadé de Gejù Crist èra stada ensciö: Maria, söa 
oma, ea nücia empormotüda a Ojep; ćiamó denanch’ai 
roass adöm, s’àra porté pro ch’ara aspetâ en möt - por 
opera dal Spirit Sant. 19Ojep, so om, co ea iüst y co n’orea 
nia la descredité, s’â tut dant da se despartì adascusc da 
ëra. 20Ćiamó dertan ch’al ponsâ dô, ti èl comparì en agno 
dal Signur y à dit: Ojep, fi de Davìde, no te temëi da tó pa 
tè Maria por fomena; deache le möt ch’ara aspeta è dal 
Spirit Sant. 21Ara metarà al monn en möt; a cösc desste ti 
mëter ennom Gejù; deach’al salvarà so popul da sü pićês. 
24Canche Ojep s’à endespré, àl fat, ći che l’agno dal Signur 
l’à comané, y à tut söa fomena pa d’ël. Parora dal Signur!

Ojep à fat, ći che l’agno ti â comané!

Che an po avëi 
crëta tal monn, y 
che an po speré 
por le monn, n’è 
bonamonter engnó 
splighé plü bel co 
tles parores co 
encünda la Bona 
Noela de Nadé:
”Al nes è nasciü en 
möt!”
                  Hannah Arendt

